Благовещение    - 21 -
Месяца марта в 25-й день.
Благовещение Пресвятыя Владычицы нашея Богородицы и Приснодевы Марии.
На Господи, воззвах:  глас 6.
Совет преве=чный открывая Тебе, Отроковице/ Гавриил предста=, Тебе лобзая и вещая:/ Радуйся, земле ненасе=янная:/ Радуйся, купино= неопалимая/ Радуйся, глубино неудобозримая:/ Радуйся, мосте, к небесем преводяй,/ и лествице высокая,/ юже Иаков виде:/ Радуйся, божественная ста=мно манны,/ Радуйся, разрешение клятвы,/ Радуйся, Адамово воззвание,\ с Тобою Господь. 
Являешися мне яко человек,/ глаголет нетленная Отроковица ко архистратигу,/ и како вещаеши глаголы паче человека?/ со Мною бо рекл еси Богу быти,/ и вселитися во утробу Мою./ И како буду, глаголи Ми,/ вместилище пространное и место священия/ херувимы превосходящего,/ да не прельстиши мене лестию,/ не бо познах сласти, браку есмь непричастна:\ как убо Отроча= рожду=? 
Бог идеже хощет, побеждается естества чин,/ глаголет безплотный,/ и яже паче человека содеваются,/ моим веруй истинным глаголом,/ Всесвятая Пренепорочная./ Она же возопи: буди Мне ныне по глаголу твоему,/ и рожду Безплотнаго,/ плоть от Мене заимствовавшаго,/ яко да возведет человека, яко Един Силен,\ в первое достояние с растворением.
На Господи, воззвах Слава, и ныне, глас тойже:
По=слан бысть с небесе= Гавриил архангел,/ благовести=ти Деве зачатие:/ и прише=д в Назарет,/ помышляше в себе, чудеси= удивляяся:/ о како в вышних непостижи=мь сый от Девы ражда=ется!/ Имеяй престол небо и подножие землю,/ во утробу вмещается Деви=чу:/ на него же шестокрила=тии и многоочи=тии зрети не могут,/ словом единым от Сея воплоти=тися благоизво=ли,/ Божие есть Слово настоя=щее./ Что убо стою, и не глаголю Деве:/ Радуйся, Благодатная, Господь с Тобою:/ Радуйся, Чистая Дево,/ Радуйся Невесто Неневестная,/ радуйся, Мати Живота,\ благословен плод чрева Твоего.
На литии, глас 1.
В шесты=й месяц архистратиг послан бысть к Тебе Деве и Чи=стей,/ возвести=ти Тебе слово спасения,/ вкупе же и звати Тебе:/ Радуйся, Обрадованная, Господь с Тобою./ Роди=ши Сына Превечнаго из Отца\ и спасет люди Своя от грех их.
В месяц шестый послан бысть с Небесе Гавриил Архангел,/ во град Галилейский Назарет,/ принести Отроковице радость Благовещения:/ и прише=д к Ней возопи= глаголя:/ Радуйся, Обрадованная, Господь с Тобою./ Радуйся, Вместилище невместимаго Естества,/ Егоже бо небеса не вмести=ша,/ утроба Твоя вмести=, Благословенная./ Радуйся, честно=е Адамово воззвание,/ Евино избавление и радость мiра,\ и веселие рода нашего.
По=слан бысть Архангел Гавриил с небесе от Бога/ к Деве нескверней, во град Галиле=йский Назарет,/ благовести=ти ей стра=ннаго о=браза зачатие./ По==слан бысть раб безпло=тен/ ко одушевле=нному граду и двери мысленней/ возвестити Владычняго пришествия сни=тие./ Послан бысть воин небесный ко Пресвятыя Славы Палате,/ приуготовати Зиждителю жилище неотъемлемо./ И пришед к Ней взываше:/ Радуйся, Престоле огнезрачный,/ четверозра=чных пресла=внейший:/ Радуйся, седалище Царя Небеснаго./ Радуйся, горо= несеко=мая,/ прия=телище пречестно=е:/ в Тебе бо все исполнение вселися Божества телесно,/ благоволением Отца присносущнаго/ и содейством Всесвятаго Духа.\ Радуйся, Обрадованная, Господь с Тобою.
Аще суббота или неделя: На литии Слава, глас 8-й. 
Да веселятся небеса и радуется земля:/ ибо Отцу Соприсносущный,/ Собезначальный и Сопрестольный,/ щедро=тство приемь и человеколюбную милость,/ Себе постави во истощание,/ благоволением и советом Отчим:/ и во утробу вселися Девичу, предочище=нную Духом./ О, чудесе! Бог в человецех,/ Невместимый в ложеснах, Безлетный в ле=то:/ и еже преславнее, яко и зачатие безсеменно,/ и истощание несказанно, и таинство ели=ко./ Бог бо истощавается, и воплощается, и зиждется,/ ангелу ко Чистей зачатие глаголавшу:/ Радуйся, Обрадованная, Господь с Тобою,\ имеяй велию милость.
На литии И ныне, глас 2:
Благовеству=ет Гавриил Благодатней днесь:/ Радуйся, Неневестная Мати, и Неискусобрачная,/ не удивляйся странному моему зраку,/ не ужасайся, Архангел бо есмь./ Змий прельсти Еву иногда:/ ныне же благовествую Тебе радость,/ и пребудеши нетленна,\ и роди=ши Господа, Пречистая.
На стиховне стихиры самогласны, глас 4:
В шестый месяц послан быть архангел к Деве Чистей/ и ра=доватися Ей прире=к,/ благовести= из Нея Изба=вителю проити=./ Темже приемши целова=ние,/ зача=т Тя Превечнаго Бога,/ несказанно благоволившаго вочелове=читися,\ во спасение душ наших.
Стих: Благовестите день от дне/ спасение Бога нашего.
Языка, егоже не ве=дяше, услыша Богородица,/ глаголаше бо к Ней Архангел Благовещения глаголы:/ отонюдуже верно приимше целование,/ зачат Тя Превечнаго Бога./ Темже и мы радующеся вопием Ти:/ Из Нея воплотивыйся непреложно Боже,/ мир мiрови даруй,\ и душам нашим велию милость.
Стих: Воспойте Господеви песнь нову,/ воспойте Господеви, вся земля.
Се воззва=ние ныне явися нам:/ паче слова Бог человеком соединяется,/ Архангеловым гласом прелесть отгоняется:/ Дева бо приемлет радость,/ земная быша небо,/ мiр разрешися первыя клятвы./ Да радуется тварь, и гласы да воспоет:\ Творче и Избавителю наш, Господи, слава Тебе.
На стиховне слава, и ныне, глас тойже:
Днесь радость Благовещения, де=вственное торжество,/ нижняя с вышними совокупляются,/ Адам обновляется, и Ева первыя печали свобождается:/ и сень нашего существа,/ обоже=нием прие=мшаго смеше=ние/ Церковь Божия бысть./ О таинства! образ истощания неве=домь,/ богатство благости несказанно!/ Ангел слу=жит чудеси=:/ Деви=ча утроба Сына прие=млет:/ Дух Святый низпосыла=ется:/ Отец свы=ше благоволи=т:/ и изменение общим творится советом./ В Немже и Имже спа=сшеся,/ вкупе с Гавриилом Деве возопии=м:/ из Неяже спасение Христос Бог наш,/ еже по нам приемь естество, к Себе возведе=.\ Того моли спастися душам нашим.

На благословении хлебов тропарь, глас 4
Днесь спасения нашего глави=зна,/ и еже от века таинства явление:/ Сын Божий Сын Девы бывает,/ и Гавриил благодать благовествует,/ темже и мы с ним Богородице возопиим:/ Радуйся, Благодатная,\ Господь с Тобою. 
На утрени:
По полиелее седален, на Светлой поется на глас 4.
Гавриил с Небесе,/ еже радуйся, зовет Честне=й,/ яко зачне=т во чреве Превечнаго Бога,/ словом концы составльшаго./ Темже Мариам отвещаваше:/ безмужна есмь и как рожду Сына:/ безсеменное рождение кто виде;/ и сказу=я глаго=лаше Ангел Богородице и Деве:/ на=йдет на Тя Дух Святый\ и сила Вышняго осенит Тя.
Прокимен, глас 4:
Благовестите день от дне/ спасения Бога нашего.
Глас 6: Слава Отцу и Сыну и Святому Духу./ Молитвами Богородицы,/ Милостиве очисти,\ множества прегрешений наших.
И ныне и присно и во веки веков. Аминь./ Молитвами Богородицы,/ Милостиве очисти,\ множества прегрешений наших.
Помилуй мя Боже,/ по велицей милости Твоей,/ и по множеству щедрот Твоих,\ очисти беззаконие мое.
На Светлой вместо помилуй мя Боже припев,  глас 6:
Благовестите день от дне спасения Бога нашего.
По 50-м псалме стихира, глас 2. 
Благовеству=ет Гавриил Благодатней днесь:/ Радуйся, Неневестная Мати, и Неискусо-брачная,/ не удивляйся странному моему зраку,/ не ужасайся, Архангел бо есмь./ Змий прельсти= Еву иногда=:/ ныне же благовествую Тебе радость,/ и пребудеши нетленна,\ и роди=ши Господа, Пречистая.
Канон. Глас 4.
Песнь 1: 
Ирмос: Отверзу уста моя:
Пресвятая Богородице, спаси нас.
Да поет Тебе, Владычице, движа= свирель духовную,/ Давид пра=отец Твой:/ послушай Дщи радованнаго гласа от Ангела,\ радость бо возвещает Тебе неизглаголанную.
Пресвятая Богородице, спаси нас.
Ангел возопи=:/ Вопию Тебе, веселяся,/ приклони ухо Твое, и вонми ми,/ Божие возвещающу безсеменное зачатие,/ обрела бо еси благодать пред Богом,\ еяже никогдаже обре=те другая, Всечистая.
Пресвятая Богородице, спаси нас.
Богородица рече=:/ Да разумею, Ангеле, твоих глагол силу,/ како будет, еже рекл еси? глаголи я=вственнейше./ Како зачну= Дева су=щи Отроковица?\ како же и Мати буду Зиждителя Моего?
Пресвятая Богородице, спаси нас.
Ангел возопи=:/ Лестно мя вещати помышля=еши,/ яко мню, и радуюся, зря Твое утверждение./ Дерзай, Владычице,/ Богу бо хотящу,\ удобь сконча=ются и преславная.
Катавасия: Отверзу уста моя,/ и наполнятся Духа,/ и слово отрыгну Царице Матери,/ и явлюся светло торжествуя,\ и воспою радуяся Тоя чудеса.
Песнь 3. 
Ирмос: Твоя песнословцы, Богородице…
Пресвятая Богородице, спаси нас.
 Богородица рече=:/ Оскуде= князь от Иуды,/ время наста= прочее,/ в неже явится языков Надежда, Христос.\ Ты же, како Сего рожду= Де=ва сущи, скажи?
Пресвятая Богородице, спаси нас.
Ангел возопи=:/ Ищеши от мене уве=дети Дево,/ образ зачатия Твоего,/ но той несказа=нен есть,\ Дух же Святый зиждительною си=лою осени=в Тя соверши=т.
Пресвятая Богородице, спаси нас.
Богородица рече=:/ Моя прамати приемши ра=зум змии=н,/ пищи Божественныя изгна=на бысть,/ темже и Аз боюся/ целования страннаго твоего,\ стыдя=щися поползновения.
Пресвятая Богородице, спаси нас.
Ангел возопи=:/ Божий предстатель послан есмь,/ Божественный поведати Тебе совет./ Что мене бои=шися, Всенепорочная,/ паче Тебе боя=щагося?/ что благогове=еши мне, Владычице,\ Тебе че=стно благогове=ющему?
Катавасия: Твоя песнословцы, Богородице,/ живый и независтный Источниче,/ лик себе совокупльшия духовно утверди,/ в Божественней Твоей славе,\ венцев славы сподоби.
Седален, глас 8.
Слово Божие на землю ныне сниде,/ Ангел предста=, вопия Деве радуйся, Благословенная,/ Яже печа=тию Едина сохра=ншися,/ во утробе прие=мши Предвечнаго Слова и Господа,\ да от прелести спасет, яко Бог, род человеческий.
Песнь 4:
Ирмос: Седяй в славе, на Престоле Божества…
Пресвятая Богородице, спаси нас.
Богородица рече=:/ Священную некую Деву ражда=ющую,/ слышах пророка, древле Еммануила проре=кша./ Хощу же разумети,/ како Божества растворение,\ естество челове=ческое претерпи=т?
Пресвятая Богородице, спаси нас.
Ангел возопи=:/ Явила есть купина, неопа=льна пребывши,/ прие=мши пламень, Обрадованная Всепетая,/ на Тебе таинства пресла=вное:\ по Рождестве бо пребудеши Чистая Приснодева.
Пресвятая Богородице, спаси нас.
Богородица рече=:/ Освещаемь сиянием Бога Все-держителя,/ истины проповедниче,/ глаго=ли Гав-рииле истиннейшая:/ како нетле=нне бывши чистоте Моей,\ Слова рожду=, с плотию Безплотнаго?
Пресвятая Богородице, спаси нас.
Ангел возопи=:/ Со страхом Тебе, яко раб Госпоже предстою=,/ с боя=знию Отроковице,/ ныне смотри=ти стыжду=ся Тебе./ Яко бо дождь на руно\ снидет на Тя Слово Отчее, яко благоволи=.
Катавасия: Седяй в славе, на Престоле Божества,/ на облаце легце,/ прииде Иисус Пребожественый,/ нетленною дланию и спасе зовущыя:\ слава, Христе, силе Твоей.
Песнь 5:
Ирмос: Ужасошася всяческая…
Пресвятая Богородице, спаси нас.
 Богородица рече=:/ Разумети не могу Твоих словес изве=стия:/ чудеса= бо быша множицею,/ Божественною силою чудоде=йствуема,/ знамения и образы зако=ннии,\ роди= же де=ва неискусому=жне никогда=же.
Пресвятая Богородице, спаси нас..
 Ангел возопи=:/ Диви=т Всенепорочная,/ и странно бо чудо Твое,/ Едина бо Ты всех Царя прии=меши во утробе воплоща=ема,/ и Тя прообразуют пророческая рече=ния,\ гадания и зако=ннии о=бразы.
Пресвятая Богородице, спаси нас.
 Богородица рече:/ Всеми Невместимый, и всеми Невидимый,/ како Сей может во чреве Девиче вселитися,/ еже Сам созда=;/ како же и зачну= Бога Слова,\ Собезначальна Отцу и Духу?
Пресвятая Богородице, спаси нас.
 Ангел возопи=:/ К Твоему праотцу Давиду Обеща=вся/ посадити от плода= Твоего чрева,/ на престоле царства его./ Иаковлю Тя Доброту,\ едину избра= в слове=сное селение.
Катавасия: Ужасошася всяческая/ о Божествен-ней славе Твоей:/ Ты бо, Неискусобрачная Дево, имела еси во утробе над всеми Бога/ и родила еси Безлетнаго Сына,/ всем, воспевающим Тя\ мир Подавающая.

Песнь 6.
Ирмос: Возопи прообразуя погребение тридневное…
Пресвятая Богородице, спаси нас.
 Богородица рече=:/ Глагол твоих, Гаврииле,/ глас ра=дованен прие=мши,/ весе=лия Божественнаго исполнихся:/ радость бо пове=даеши\ и веселие возвеща=еши безконечное.
Пресвятая Богородице, спаси нас.
 Ангел возопи=:/ Тебе даде=ся радость, Богомати Божественная,/ Тебе, еже радуйся,/ вся тварь вопиет, Богоневесто:/ Ты бо Едина Мати Сына Божия\ пронарече=ся Чистая.
Пресвятая Богородице, спаси нас.
 Богородица рече=:/ Евы Мною ныне да упразднится осуждение,/ да возда=стся Мною долг днесь,/ Мною заи=мствование дре=внее\ да да=стся преиспо=лнено.
Пресвятая Богородице, спаси нас.
 Ангел возопи=:/ Обещася Бог Аврааму праотцу,/ благословити в се=мене его языком, Чистая,\ Тобою же конец обеща=ние прие=млет днесь.
Катавасия: Возопи= прообразу=я погребение тридневное,/ пророк Иона в ки=те Богу моляся:\ от тли избави мя, Иисусе, Царю сил.
Кондак, глас 8.
Взбранной Воеводе победительная,/ яко избавльшеся от злых,/ благодарственная восписуем Ти раби Твои, Богородице,/ но яко имущая державу непобедимую,/ от всяких нас бед свободи, да зовем Ти:\ Радуйся, Невесто Неневестная.
Икос:
Ангел предстатель с небесе послан бысть рещи= Богородице: радуйся,/ и со безплотным гласом воплощаема Тя зря, Господи,/ ужаса=шеся и стоя=ше, зовы=й к Ней таковая:/ Радуйся, Еюже радость возсияет:/ радуйся, Еюже клятва исчезнет./ Радуйся, падшаго Адама воззвание:/ радуйся, слез Евиных избавление./ Радуйся, высото= неудобо-восходи=мая человеческими помыслы:/ радуйся, глубинно= неудобозримая и ангельскима очи=ма./ Радуйся, яко еси Царево седалище:/ радуйся, яко но=сиши Носящаго вся./ Радуйся, Звездо, являющая Солнце:/ радуйся, утро=бо Божественнаго воплощения./ Радуйся, Еюже обновляется тварь: радуйся, Еюже покланяемся Творцу.\ Радуйся, Невесто Неневестная.
Песнь7:
Ирмос: Не послужиша твари Богомудрии…
Пресвятая Богородице, спаси нас.
 Богородица рече=:/ Свет невещественный пове=дая,/ в вещественне телеси= совокупляемь,/ за милосердие многое,/ светлое Благовещение,/ Божественная проповедания, ныне взываеши Ми:\ благословен, Всечистая, Пло=д Твоего чрева.
Пресвятая Богородице, спаси нас.
 Ангел возопи=:/ Радуйся, Владычице Дево,/ радуйся Пречистая,/ радуйся, Приятелище Божие,/ радуйся свещниче Света,/ Адамово воззвание, Евы избавление,/ горо святая, прея=вственное свяще=ние\ и черто=г безсмертия.
Пресвятая Богородице, спаси нас.
 Богородица рече=:/ Душу очисти, и тело освяти,/ Церковь сотвори Мя вмести=тельну Бога,/ скинию Богоукраше=ну,/ одушевле=н храм наи=тием Пресвятаго Духа,\ и Жизни Чистую Матерь.
Пресвятая Богородице, спаси нас.
 Ангел возопи=:/ Яко многосветлую свещу=, и Богоде=ланен чертог,/ вижу Тя ныне яко злат Кивот,/ закона Подателя приими=, Бого-невесто,/ благоизволившаго человеческое избавити Тобою\ тле=нное существо.
Катавасия: Не послужиша твари Богомудрии/ паче Создавшаго,/ но, огненное прещение мужески поправше,/ радовахуся, поюще:\ препетый отцев Господь и Бог, благословен еси.
Песнь 8:
Ирмос: Слыши Отроковице Дево Чистая…
Пресвятая Богородице, спаси нас.
 Ум всяк побежда=ется земны=х,/ отвеща= Девица, и=щущи,/ яже Ми веща=еши, пресла=вная:/ слы=шах твоя словеса=, но боюся, ужаса=ющися,/ да не лестию Мя, яко Еву,/ далече по=слеши от Бога,/ но обаче се вопию:/ благословите вся дела Господня Господа,\ и превозносите Его во веки.
Пресвятая Богородице, спаси нас.
 Се Тебе недоуменное разрешится,/ глаголет к сим Гавриил,/ добре бо рекла= еси,/ вещь неудобопости=жна./ Словесе=м Твоих усте=н повину=ющися про=чее,/ не сумни=ся яко льсти, якоже ве=щи ве=руй./ Аз бо радуяся вопию=:/ благословите вся дела Господня Господа,\ и превозносите Его во веки.
Пресвятая Богородице, спаси нас.
 Закон сей от Бога есть человеком,/ Непорочная а=бие глаголет,/ от о=бщия любве рождество= происхо=дит./ Не вем супру=жника сла=сти всеконе=чно,/ како убо глаголеши, яко рожду=?/ боюся, еда лесть глаго=леши./ Но оба-че се вопию=:/ благословите вся дела Господня Господа,\ и превозносите Его во веки.
Пресвятая Богородице, спаси нас.
 Глаголы, яже мне вещаеши, Чистая,/ Ангел паки глаголет,/ обы=чая есть рождества= человеков смертных./ Истинна Бога Тебе обеща=ваю,/ паче слова же и смысла воплоща=ема,/ яко весть, из Тебе./ Темже и радуяся вопию=:/ благословите вся дела Господня Господа,\ и превозносите Его во веки.
Пресвятая Богородице, спаси нас.
 Явля=ешимися Мне истины вещатель, рече= Дева,/ радости бо общия прише=л еси благове=стник./ Душу убо очи=стих с телом,/ и по глаголу твоему бу=ди мне,/ да вселится Бог в Мя,/ к Немуже вопию с тобою:/ благословите вся дела Господня Господа,\ и превозносите Его во веки.
Хвалим, благословим, покланяемся Господеви, пою=ще и превозносяще во вся веки.
Катавасия: Слыши Отроковице Дево Чистая,/ да рече=т убо Гавриил,/ совет Вышняго древний истинный:/ буди к приятию готова Божию,/ Тобою бо Невместимый с человеки поживе,/ тем и радуяся вопию:\ благословите вся дела Господня Господа.


Песнь 9.
Ирмос: Яко одушевленному Божию Кивоту… 
Благовествуй земле радость велию,/ хвалите Небеса Божию славу. 
 Паче смысла заче=нши Бога,/ естества= обы=чая утаи=ся, Отроковице,/ Ты бо в Рождестве ма=терскаго избежа=ла еси тленнаго естества=/ и превы=шши сущи./ Темже достойно слы=шиши:\ радуйся Благодатная Господь с Тобою.
Благовествуй земле радость велию,/ хвалите Небеса Божию славу. 
 Како то=чиши млеко=, Дево Чистая?/ не может изрещи= язык зе=млен./ Стра=нну бо естества показу=еши вещь,/ законнаго рождества= уста=в прехо=диши./ Темже достойно слышиши:\ радуйся Благодатная, Господь с Тобою.
Благовествуй земле радость велию,/ хвалите Небеса Божию славу. 
 Тайно во святых писа=ниих/ глаго=лася о Тебе, Мати Вышняго:/ ле=ствицу бо древле Иаков Тя образу=ющую видев, рече=:/ степе=нь Божия сия./ Темже достойно слышиши:\ радуйся Благодатная, Господь с Тобою.
Благовествуй земле радость велию,/ хвалите Небеса Божию славу. 
 Чудное священноявленному Моисею,/ купина и огнь показа чудо,/ ища=й же конца в прехожде=нии време=н,/ во Отроковице Чи=стей рече=, узрю=./ Ейже яко Богородице да рече=тся:\ радуйся, Благодатная, Господь с Тобою.
Благовествуй земле радость велию,/ хвалите Небеса Божию славу. 
 Даниил Тя гору нарече= мысленную,/ Роди=тельницу же Божию Исаия,/ видит же яко руно= Гедеон,/ Давид же священие глаголет,/ дверь же Тя ин./ Гавриил же Ти взывает:\ радуйся, Благодатная, Господь с Тобою.
Благовествуй земле радость велию,/ хвалите Небеса Божию славу. 
Катавасия: Яко одушевленному Божию Кивоту,/ да никакоже ко=снется рука скверных./ Устне= же верных, Богородице, немо=лчно,/ глас Ангела воспевающе, с радостию да вопию=т:\ радуйся Благодатная, Господь с Тобою.
Светилен  Подобен: Со ученики:
Ангельских сил Архистратиг/ по=слан бысть от Бога Вседержителя/ к Чистей и Деве,/ благовести=ти странное/ и неизрече=нное чудо./ Зане= Бог, яко человек,/ из Нея младоде=йствуется без се=мене,/ назида=яй весь челове=ческий род:\ людие, благовестите обновление мiра.
Слава, и ныне. Ин светилен Подобен: Жены услышите:
Еже от века днесь познава=ется та=инство Бо=жие,/ Бог Слово, Сын Девы Марии,/ за милосердие бывает,/ и радость Благовещения Гавриил прсвещава=ет.\ С нимже возопие=м Ей: Радуйся, Мати Господня.
На хвалитех, глас 1 Подобен: Небесных чинов:
С Небесных кругов слете=в Гавриил в Назарет,/ прии=де к Деве Марии, вопия Ей:/ Радуйся, заче=нши Сына, Адама древне=йшаго/ Творца веков и Избавителя, вопиющих Тебе:\ Радуйся, Чистая.
Соприсносу=щное Слово пребезнача=льного Отца,/ не разлучи=вся горних,/ ныне предста= до=льним,/ ради крайняго благоутробия, милость прием,/ еже на ны поползнове=ния/ и Адамову нищету воприе=м,\ вообразися в чужде=е.
Гавриил Деве благовестие с Небесе принес, вопияше:/ Радуйся, заче=нши во чреве Твоем/ Тобою вмести=маго, невмести=маго же всеми:/ и рожда=ющая яви=шися,\ от Отца прежде денни=цы Возсиявшаго.
Пресу=щественное Слово,/ плотию вселився в Тя,/ Отчим советом, Богородице Дево,/ назда= род  иже по нам,/ падший от древния клятвы./ Тем еже радуйся Тебе вси, Мати Христова,\ со ангелом вопием верно.
На хвалитех Слава, и ныне, глас 2. 
Еже от ве=ка та=инство открыва=ется днесь,/ и Сын Божий Сынь челове=чь бывает:/ да ху=ждшее восприме=мь, пода=ст ми лу=чшее./ Солга=ся дре=вле Адам,/ и бог возжеле=в быти не бысть:/ челове=ком бывает Бог,/ да Бога Адама соде=лает./ Да веселится тварь, да ликовству=ет естество=,/ яко Архангел Деве со страхом предстои=т/ и еже радуйся прино=сит, печали сопроти=вное:/ за милосердие милости вочелове=чивыйся,\ Боже наш, слава Тебе.
На стиховне Триоди Слава, и ныне, праздника, глас 8:
Да веселя=тся Небеса и радуется земля:/ ибо Отцу Соприсносу=щный,/ Собезнача=льный и Сопресто=льный,/ щедро=тство прие=мь и человеколюбную милость,/ Себе поста=ви во истоща=ние,/ благоволе=нием и советом Отчим:/ и во утробу вселися Девичу, предочище=нную Духом./ О, чудесе! Бог в человецех,/ Невместимый в ложесна=х, Безлетный в лето:/ и еже пресла=вне, яко и зачатие безсе=менно,/ и истощание несказа=нно,/ и таинство ели=ко./ Бог бо истощавается,/ и воплощается, и зи=ждется,/ Ангелу ко Чистей зачатие глаголавшу:/ Радуйся, Обрадованная, Господь с Тобою,\ имеяй велию милость.
* * *
На Господи воззвах: поем Триоди самогласен дне, дважды, без мученична, и подобны Триоди три, и праздника три, и Архангела три.
Стихиры праздника, глас 4, самогласны:
В шесты=й месяц по=слан быть Архангел к Деве Чистей/ и ра=доватися Ей прире=к,/ благовести= из Нея Изба=вителю проити=./ Темже прие=мши целова=ние,/ зача=т Тя Превечнаго Бога,/ несказа=нно благоволи=вшаго вочелове=читися,\ во спасение душ наших.
Язы=ка, его=же не ве=дяше, услыша Богородица,/ глаголаше бо к Ней Архангел Благове=щения глаголы:/ отоню=дуже верно прии=мше целование,/ зачат Тя Превечнаго Бога./ Темже и мы радующеся вопием Ти:/ Из Нея воплотивыйся непреложно Боже,/ мир мiрови даруй,\ и душам нашим велию милость.
Се воззвание ныне явися нам:/ паче слова Бог человеком соединяется,/ Архангеловым гласом прелесть отгоняется:/ Дева бо приемлет радость,/ земная быша небо, мiр разрешися первыя клятвы./ Да радуется тварь, и гласы да воспое=т:\ Творче и Избавителю наш, Господи, слава Тебе.
Архангела стихиры, глас 1 Подобен: Всехвальнии мученицы:
Гавриил великий,/ ум богови=днейший,/ светозарный и спасительный,/ свет трисо=лнеч-ный зрит,/ и поет с вышними чины/ Божественное и страшное пение:/ молит даровати душам нашим\ мир и велию милость.
Великое таинство,/ пе=рвее Ангелом неве=домое,/ и прежде век соблюда=емое,/ единому уве=рися тебе Гаврииле:/ и сие Единей пове=дал еси Чи=стей,/ в Назарет пришед./ С Неюже моли даровати душам нашим\ мир и велию милость.
К 11-му стиху припев: Творяй Ангелы Своя духи,/ и слуги Своя пламень огненный.
Света сый испо=лнь присно/ и творя хотение,/ и скончава=я повеления Вседержителя,/ начальниче Ангелов, Гаврииле всеизрядне,/ любовию тя чтущия спасай,/ присно прося даровати душам нашим\ мир и велию милость.
На Господи, воззвах Слава, и ныне, глас 6-й. Самогласен.
Послан бысть с Небесе Гавриил Архангел,/ благовестити Деве зачатие:/ и пришед в Назарет,/ помышляше в себе, чудеси= удивляяся:/ о како в вышних Непостижимь Сый от Девы раждается!/ Имеяй престол небо и подножие землю,/ во утробу вмещается Деви=чу:/ на Негоже шестокрила=тии и многоочи=тии зрети не могут,/ словом единым от Сея воплотитися благоизво=ли,/ Божие есть Слово настоящее./ Что убо стою, и не глаголю Деве:/ Радуйся, Благодатная, Господь с Тобою:/ Радуйся, Чистая Дево,/ Радуйся Невесто Неневестная,/ радуйся, Мати Живота,\ благословен Плод чрева Твоего.
